Коми Республика век на лоӧ медводдзаӧн Россияса Рытыв-Войвылын да и странаын ставнас правопӧрадокӧн могмӧдӧм кузя ведомственнӧй петкӧдласъяс да йӧзкост донъялӧм серти

Дінмуса юралысь Вячеслав Гайзер Коми Республикаын пытшкӧс делӧяс министерстволӧн паськӧдӧм заседание вылын аттьӧаліс полицейскӧйясӧс 2013 волӧн воджынся бур уджысь. Аддзысьлігӧн республикаса юрнуӧдысь пасйис медшӧр могъяссӧ, кутшӧмъясӧс пытшкӧс делӧяс органъяслы ковмас решайтны республикаса Веськӧдлан котыркӧд да муниципалитетъяскӧд ӧтув матысса кадӧ.

«Ми эг нин ӧтчыдысь видлалӧй, мый вӧсна лоӧны мыж вӧчӧмъясыс, и унджыкысьсӧ найӧ кольӧны системнӧйӧсь. Во джын сайын ми видлалім общественнӧй безопасносьт йылысь юалӧмъяс. Квайт тӧлысся кывкӧртӧдъяс серти позьӧ шуны, мый ывлаын да ӧтйӧза местаясын мыж вӧчӧмыс содӧ. Унджыкыс йитчӧма сідз шусяна «кодалан» мыж вӧчӧмкӧд, сылӧн удельнӧй сьӧктаыс вывті вылын, - тайӧ миян ӧтувъя шог. Сы вӧсна и вӧлі дасьтӧма мераяс, медым вежны серпассӧ. Сы лыдын ми видлалім сэтшӧм юалӧм, медым выльысь восьтны алкогольӧн кодзӧм йӧзлы спецучреждениеяс. Но тайӧ — сӧмын кирпичьяс пиысь ӧти, кодъясӧс миянлы колӧ ӧтув тэчны, медым стрӧитны став обществолысь алкоголизация тшупӧдсӧ чинтӧм кузя зумыд фундамент», - пасйис Вячеслав Гайзер.

Сідзжӧ республикаса Юралысь висьталіс туйяс вылын ветлӧм йылысь. Воджынся кывкӧртӧдъяс серти мукӧд муниципалитетын авария лыдыс содіс.

«Кӧть тешкодьӧн тайӧ гӧгӧрвосьӧ, но тайӧ йитчӧма и туйяс бурмӧдӧмкӧд, водзӧ найӧс  стрӧитӧмкӧд. Артмӧ сідзи, мый бурджык туйяс вылын пыр унджык чужӧны лихачьяс. Тані колӧ думыштлыны сы йылысь, кутшӧм содтӧд мераяс колӧны видеофиксация оборудование индӧм вылӧ, туйвежъяс колана ногӧн лӧсьӧдӧм вылӧ, торйӧн нин мукӧд муниципалитетын. И меставывса власьт кӧ оз вермы решитны тайӧ юалӧмсӧ, то тайӧ уджсӧ кутас вӧчны республикаса власьт», - тӧдчӧдіс Вячеслав Гайзер.

Нӧшта ӧти зэв тӧдчана мытшӧдӧн дінмуса юралысь юӧртіс рецидив мыж вӧчӧмлысь тшупӧдсӧ. «Коми Республика аслас история боксянь аслыспӧлӧслун сертиыс век вӧлі ыджыд риска зонаӧн. Но асьнымӧс лӧньӧдны сыысь, мый миянын мыж вештан учреждениеыс уна, ми ог вермӧй. Содӧ мӧдысь мыж вӧчӧм лыдыс. Колӧ примитны виччысьны позьтӧм мераяс», - висьталіс Вячеслав Гайзер да вӧзйис видлавны тайӧ мытшӧдсӧ торйӧн Коми Республикаын правопӧрадокӧн могмӧдӧм кузя координационнӧй сӧвещание дырйи.

Ассяньыс Коми Республикаын пытшкӧс делӧяс министр Анатолий Жуковский пасйис дінмуса Веськӧдлан котыркӧд ӧтув оланпастэчас бурмӧдӧм кузя уджсӧ.

«Коми Республикаын пытшкӧс делӧяс министерство лои водзмӧстчысьӧн сы серти, медым примитны республиканскӧй оланпас, мый серти гражданалы позьӧ ас кӧсйӧмӧн сдайтны пытшкӧс делӧяс органъясӧ оланпаслы лӧсявтӧг видзан ӧружие, боеприпасъяс да взрывайтчысь материалъяс компенсация вылӧ. Пасъя, мый республикалы татшӧм нормативнӧй актыс зэв колана. Тайӧ вося квайт тӧлысьӧ вӧчӧма 21 мыж лыйсян ӧружиеӧн. Примитӧм оланпасыс тӧдчымӧн чинтас мыж вӧчӧмсӧ да инӧд торкалӧмсӧ гражданскӧй ӧружиеӧн вузасьӧмын, сы лыдын — чинас мыж вӧчӧм, мый вӧсна мортлӧн ёна тшыкӧ дзоньвидзалуныс, - юӧртіс Анатолий Жуковский. - Ставнас кӧ босьтны, республикаса пытшкӧс органъяслӧн уджын мыж вӧчӧм эрдӧдан уджыс тӧдчымӧн вылын тшупӧдын: Коми Республика пырӧ Рытыв-Войвыв федеральнӧй кытшса куим медбур субъектъяс лыдӧ».

Коми Республикаса Юралысь чолӧмаліс пытшкӧс делӧясса уджалысьясӧс Коми милиция котыртан лунсянь 92 во тырӧмкӧд да сетіс медбур уджалысьяслы дона козинъяс.
